
Iniziative inmaneade dal Cirf cui fonts de leç 482/99
CORS DI FURLAN, CONSEGNÂTS 34 ATESTÂTS

Fra i partecipants un ricercjadôr cravuat 

e une studentesse rumene 


A son 34 i corsiscj, dirigjents e insegnants di scuelis mediis e superiôrs, gjornaliscj, libars professioniscj, ricercjadôrs e students universitaris, dipendents publics e di Rfi (Rêt feroviarie taliane), che a àn ricevût l’atestât di partecipazion ae cuinte edizion dai cors di lenghe furlane de Universitât dal Friûl. Fra di lôr ancje un ricercjadôr universitari cravuat dal ateneu di Zagabrie e une studentesse rumene de Universitât di Iasi rivade al ateneu udinês cul program Erasmus. In dut, i iscrits e partecipants a lis lezions a jerin 83. I atestâts di partecipazion ai cors ju àn consegnâts il retôr Cristiana Compagno, la diretore dal Centri interdipartimentâl di ricercje su la culture e la lenghe dal Friûl (Cirf) Piera Rizzolatti, dal diretôr aministratîf Daniele Livon, cu la presince dal Presidente de Provincie di Udin Pietro Fontanini e dal diretôr de Agjenzie Regjonâl pe Lenghe Furlane (ARLeF) Massimo Duca.
Tal esam finâl la votazion plui alte le an vude Claudia Amatulli, dipendent dal Ateneu Furlan, e  Elisabetta Pozzetto, gjornaliste de Regjon Friûl Vignesie Julie. Chei altris corsiscj che a an vût l’atestât a son: Francesca Baracetti, Tullio Barazzutti, Sophie Boria, Laura Brovedani, Federica Bulliano, Michela Coffieri, Valentino Pio Comuzzo, Roberta Corazza, Silvia Del Magno, Nelly Drusin, Patrizia Fiorini, Mauro Flati, Luca Fumagalli, Stefano Gasti, Lucia Ge, Daniele Iacobuzio, Maria Oliva Jacuzzi, Vinko Kovačić, Concetta La Rosa Cassaniti, Gianni Lauzana, Eva Lazzarini, Micaela Liberati, Andrea Marmai, Gessica Mattalone, Angela Miconi, Marilena Migliorati, Magda Minotti, Francesca Pelessoni, Daniela Luminita Popa, Diana Elmir Restrepo De Obaldìa, Franco Trovant e Stéphanie Zuccotto.

«La lenghe furlane – e à dite la Compagno – al è un imprest par cressi e par dâ un sens di identitât in chetse epuche di competizion globâl». Rizzolatti e à marcât che «ancje chest an si conferme l’assum dal ateneu a pro dal furlan. La ufierte, articolade in plui nivei, si è distinte pe cualitât dai cors proponûts aes aministrazion publichis e ai esternis. In particolâr, o vin notât cun sodisfazion la atenzion di putropis categoriis professionâls viers la nestre iniziative».

I cors a son a gratis, a durin 30 oris e a son destinâts soredut ai dipendents des aministrazions publichis, ma a son dut câs vierts a ducj i interessâts, tant che scoltadôrs. I docents a jerin Franco Finco, Mario Martinis, William Cisilino. I cors a son stâts coordenâts di Alessandra Montico dal Cirf.  La iniziative e je stade inmaneade dal Cirf in colaborazion cul Ufici formazion dal ateneu cui fonts de Leç nazionâl 482/99 su la tutele des minorancis lenghistichis. 

